
«ҚАРАЖАНБАС» МҰНАЙ ӨҢДЕУ ЗАВОДЫНДА МҰНАЙДАН ШЫҚҚАН АҒЫНДЫ СУЛАРДЫҢ ТАБИҒАТҚА ӘСЕРІН БАҚЫЛАУ

 Қазіргі таңда су ресурстарын ластанудан қорғау және тиімді пайдаланудың негізгі бағыттарының бірі өндіріске жаңа технологиялық процестер енгізу, ағынды сулар төгілмейтін, тазартылып қайтадан өндірісте бірнеше мәрте  қолданылатын айналмалы және тұйық сумен жабдықтау жүйелеріне көшу болып табылады [1]. 

Қазақстан мұнай мен табиғи газға бай елдің бірі. Қазіргі уақытта мамандарды мазалайтын сала мұнай өндірісі. Пайдасы мен бірге мұнай өндірісінің қоршаған ортаға тигізетін зиянды әсері де аз емес. Өндірілген мұнайды өңдеу кезінде  көп көлемде ағынды сулар түзіледі.

Ауыз су тапшылығы,  су көздері суларының сапасының төмендеуі және ағынды сулар  адам денсаулығына және жалпы қоршаған ортаға үлкен қауіп төндіріп отыр. Сондықтан ағынды суларды тиімді тазарту бүгінгі күннің актуалды проблемаларының бірі болып отыр. Ағынды сулар – адамның іс-әрекеті нәтижесінде тұрмыстық және технологиялық мақсаттарға пайдаланылуының нәтижесінде де өзінің физика-химиялық қасиеттерін өзгерткен, ластанған сулар. 

Өндірістік ағынды сулар технологиялық процестердің нәтижесінде түзіледі. Ағынды сулардың сапасы және ластаушы заттардың концентрациясы келесі факторлармен анықталады:  өндірістік кәсіпорынның түріне және бастапқы шикізатқа байланысты, технологиялық процестерге байланысты. Көптеген кәсіпорындардың ағынды сулары әр түрлі қатынаста әрі минералды, әрі органикалық қоспалармен ластанады. 
Маңғыстау облысындағы «Қаражанбас» мұнай өңдеу заводтарындағы ағын суды тазарту құрылымдары таңдап алынды. Бұл жабдықтар бойынша ағын суларды биологиялық және биохимиялық тазарту қарастырылған. Тазарту активті лайдың микроорганизмдері көмегімен жүргізіледі. Одан кейін залалсыздандырылған су теңіз жағасынан 6 км қашықтықта орналасқан фильтрация алаңына лақтырылады. Тазалау құрылымдарын пайдалануды тұрғын үй-пайдалану алаңы экологиялық бөліммен бірлесіп жүргізеді. Лақтырылатын судың сапасын қоршаған ортаны қорғаудың зертханасы бақылайды. Оттегі және қалдық хлорды анықтау үшін сынамалар күнделікті, ал NH4, NO2, NO3, P2O5 анықтау үшін сынамалар аптасына бір рет алынады. Ұңғылардың бақылау желісі кәсіпшілік объектілер аумақтарында ластанудың және ағынды суларың қозғалысының аудандық сипатын беретіндей етіп орналастырылды. Барлық ұңғылардан толық химиялық анализ жүргізу және мұнай өнімдерін анықтау үшін сынамалар алынды. Зерттеу нәтижелері бойынша су өнімді новокаспий горизонтының гидродинамикалық және гидрохимиялық шарттарына баға берілді. Ең үлкен минералдану-124,62 г/дм3, су-мұнай эмульсияларының төгілу аудандарында, мазутталған аудандарда, тұрмыстық қалдықтар полигонында байқалған. Суда шектік нормадан асатын мөлшерде мұнай өнімдері және ауыр металдар бар. Мұнай өнімдерінің құрамы 1,2-10,4 мг/дм3 аралығында ауытқиды. Құрамы бойынша шекті мөлшерінен асатын ауыр металдарға стронций, кадмий, никель, кобальт жатады. Бұл Каспий теңізінің ағынды суымен ластану қаупін көрсетеді. Қазірдің өзінде 9 бен 4 ұңғыларының арасындағы және 2 мен 1 ұңғылар арасындағы аудандарда теңіздің ластануы жүруде. Бұл ұңғыларда анықталған мұнай және ауыр металдар шекті мөлшерінен 10-30 есе артық, ал теңіздегі мұнай өнімдері 5 есе артық. Алынған материалдарды талдау нәтижесі ағынды суларында зиянды заттар құрамының артуын көрсетеді. Оның қоршаған ортаға әсері келесідей болуы мүмкін: Каспий теңізі акваториясының токсикологиялық заттармен және мұнай өнімдерімен ластануы, жоғары минералданған судың аймақтың өсімдік әлеміне кері әсері, еріген зиянды заттардың жер асты суларымен айтарлықтай қашықтыққа тасымалдануы. Ағынды сулар  гидросферасы қарқынды шаруашылық игеру кезінде экологиялық жағдайдың көрсеткіші болып табылады [2]. 
Өндірістік кәсіпорындардың ең маңызды міндеттерінің бірі – экологиялық талаптарды орындау, сонымен қатар қалдықтарды залалсыздандырудың оңтайлы әдістерін таңдап алу болып табылады.Осындай талаптарды ескере отырып, ағынды суларды тазарту қондырғыларында биологиялық тазарту процесі таңдап алынды. Ағынды сулардың құрамындағы негізгі ластаушы заттар негізінен мұнай  және мұнай өнімдері. Таңдап алынған биологиялық тазарту әдісі ағынды сулардың құрамындағы мұнай өнімдерін және басқа да ластаушы заттардың мөлшерін төмендетуге, ағынды суларды тиімді тазартуға мүмкіндік береді. Ағынды суларды биологиялық тазарту, табиғи жағдайларда  (шашырату алаңы, сүзу алаңы, биологиялық тоғандар), сондай-ақ арнайы қондырғыларда да (аэротенктер мен биофильтрлерде) жүргізіледі.
Шашырату алаңы –  ағынды суларды  тазарту үшін, сонымен қатар ауылшаруашылық дақылдарын өсіру үшін қолданылатын, арнайы дайындалған және жоспарланған жер участкелері. Сүзу алаңы – бұл алдын ала тазартылған ағынды суларды, толық биологиялық тазалауға арналған, жер алаңы. Сүзу алаңында ағынды суларды тазарту  топырақтың өзін өзі тазарту қабілетіне негізделген, қолайлы оттегілік режим сақталатын топырақтың беткі қабаттарында (0,2–0,3 м) органикалық ластаушы заттардың  тотығу процесі қарқынды жүреді. Биофильтрлерде ағынды сулар, жұқа бактериалды қабықшамен жабылған, ірі түйіршікті материал  қабаттары арқылы өткізіледі. Осы қабықшаның көмегімен  биологиялық тотығу процесі қарқынды жүреді.  Аэротенктер – темір бетоннан жасалған  үлкен резервуарлар. Мұнда ағынды сулар бактериялар мен микроорганизмдердің жиынтығынан тұратын белсенді лай  арқылы тазартылады. Осы барлық тірі организмдер аэротенкте берілген ауа ағынымен ыдысқа түскен  оттегінің артық мөлшері мен  ағынды судағы органикалық заттардың әсерінен жылдам дамиды. Бактериялар ұлпақ түзе жабысып, органикалық заттарды ыдырататын ферменттер бөледі. Белсенді лай ұлпақтармен бірге  тез тұнады да, тазаланған судан бөлінеді [3]. 
Микроорганизмдердің тіршілігін қамтамасыз ету үшін  ОБҚ:N:Р = 100:5:1 қатынасы сақталуы керек. Аэротенкте ағынды суларды тазарту үшін микроорганизмдердің концентрациясын (активті лайдың) қажетті деңгейде ұстап тұру қажет.  Активті лай аэробты микроорганизмдерден түзіледі, сондықтан олардың қалыпты өсуі үшін органикалық заттардан, азот пен фосфордан басқа, оттек керек. Сондықтан аэротенкте  аэрация ауа беру жүреді.  Ауа аэротенкке ауа үрлегішпен қысыммен арнайы конструкциялы сопло арқылы беріледі. Микроорганизмдердің қалыпты өмір сүруі үшін жеткілікті мөлшерде ауа бір тұру керек. Ағынды суларды биохимиялық тазарту әдісі гетеротрофты микроорганизмдердің тіршілік әрекетінің табиғи процестеріне негізделеді. Микроорганизмдердің өздеріне тән ерекше қасиеттері бар, олардың ішінен су тазарту мақсатында кеңінен қолданылатын, үш негізгі  ерекшелігін бөліп көрсетуге болады:  

1) энергия алу  және  өзінің тіршілік әрекетін қамтамасыз ету үшін, әртүрлі органикалық  (кейбір бейорганикалық) қосылыстарды қорек көзі ретінде пайдалануға қабілеттілігі;

2) екіншіден,  өте жылдам көбею қабілеті: бактериалды клеткалардың саны әрбір 30 минутта шамамен  екі есеге көбейеді.

3) тазарту процесі аяқталғаннан кейін, тазаланған судан оңай бөліп алуға мүмкіндік беретін, бір-біріне жабысып, бірігуге қабілеттілігі. 
Біз ағынды сулардың сапасын зерттей келе, құрамында ең улы ластаушылар – мұнай өнімдерін, фенолдардың, анионды беттік-белсенді заттардың және сульфидтерге талдау жасадық: 1) біріншілік тұндырғыштардан өтетін  тұрмыстық ағынды сулар; 2) өндірістік ағынды сулар; 3) I дәрежедегі тұндырғыштардан өту; 4) II дәрежелі аэротенкке түсу; 5) кварцев фильтрге шығу. Аэротенктің және мұнай ұстағыштың параметрлері есептелді. Таңдап алынған биологиялық тазарту әдісі ағынды сулардың құрамындағы мұнай өнімдерін және басқа да ластаушы заттардың мөлшерін төмендетуге, ағынды суларды тиімді тазартуға мүмкіндік береді.

